Канон пред Козельщанской иконой Пресвятой Богородицы

Празднование 21 февраля (6 марта)

Тропарь, глас 4-й

Веселися, земле Полтавская и все Отечество наше православное: се бо яко светозарное солнце, явися пречудная икона Твоя, Преблагословенная Богомати, мир озаряющи множеством чудес Твоих, теми убо обретаем, яже на земли, вся благая и полезная, и сущих, яже на Небеси, сокровищ сподобляемся. Сего ради вопием Ти: радуйся, Похвало наша приснопокланяемая, спаси ны, молящияся Тебе, единая Надеждо и Радование вечное поющих Тя.

Канон, глас 4-й

Песнь 1

Ирмос: Отверзу уста моя, и наполнятся Духа, и слово отрыгну Царице Матери, и явлюся светло торжествуя, и воспою, радуяся, Тоя чудеса.

Припев: Пресвятая Богородице, спаси нас.

Ангел вопияше Тебе, Дево Чистая: радуйся! Мы же, что Ти принесем, Благаго Царя Благая Мати, яко явила еси нам в сия последняя времена сокровище неоскудное – чудотворную икону Твою на освящение и исцеление душ и телес наших.

Пресвятая Богородице, спаси нас.

Ты буди нам утверждение и в бедах скорое заступление, Царице Небесе и земли, на Тебе надеемся, непрестанно моляще Твою благостыню.

Слава: Яко страждущей Марии скоро явила еси велию милость Твою, Пречистая Дево, такожде не отступай, Милосердая Богомати, и от нас, благодатное утешение в бедах и злоключениих сущим подающи, да Тя присно величаем.

И ныне: Яже Бога Слова человеком преславным Твоим Рождеством соединившая, Дево Богоневесто, утоли церковныя соблазны и подаждь мир мирови, яко Благая.

Песнь 3

Ирмос: Твоя песнословцы, Богородице, Живый и Независтный Источниче, лик себе совокупльшия, духовно утверди, в Божественней Твоей славе венцев славы сподоби.

Пресвятая Богородице, спаси нас.

Богатство духовное неиждиваемое даровала еси рабом Твоим, Жизнь рождшая, Пренепорочная Чистая Дево, икону Твою священную, еяже прославление светло празднующе, вернии, избавляемся от всяких бед и скорбных обстояний.

Пресвятая Богородице, спаси нас.

Святая Владычице Пречистая, Бога нашего Мати, всех Творца неизреченно рождшая, моли всегда благость Его страстей нас избавити и оставление грехов нам даровати.

Слава: Не оскудей, Пренепорочная Дево, молитвами Твоими и сохрани стадо Твое, еже собрати благоизволила еси, Мати Пастыреначальника Господа Иисуса Христа, да ни едина погибнет от овец Твоих.

И ныне: О Богоблаженная Дево, простри всеблагомощную десницу Твою, во еже помощи на избранном пути жития иноческаго, вверившим спасение свое обители Твоей и молися прилежно Сыну и Богу Твоему спастися стаду Твоему невредиму.

Господи, помилуй (трижды). Слава, и ныне:

Седален, глас 4-й

Риторов глаголы не довлеют воспети по достоянию, о Мати Бога нашего, дивная чудеса и неисчислимая благодеяния Твоя от иконы сея являемая, мы же во смирении сердца тайно вещаем Ти, Ангелов Честнейшей: радуйся, Благодатная, пребуди, Милосердая, с нами неотступно во веки.

Песнь 4

Ирмос: Седяй в Славе на Престоле Божества во облаце легце, прииде Иисусе Пребожественный Нетленною Дланию и спасе зовущия: слава, Христе, силе Твоей.

Пресвятая Богородице, спаси нас.

Кий ум постигнути возможет силу благодатных исцелений, исходящую от лика Твоего святаго, в Божественнем сем храме пребывающаго, слепец бо Иоанн, подобно евангельскому слепцу, верою крепкою и молитвою непрестающею взываше к Тебе, Многомилостивой Целительнице, да отверзутся очи его, и исцелен быв абие и узрев свет, умиленно возопи: слава силе Твоей, Господи.

Пресвятая Богородице, спаси нас.

Озари, Всепетая Дево, чистшая светлостей солнечных, слепотствующий ум наш разумом истиннаго Боговедения, да не погибнем люте во гресех наших: помыслы благочестия сердца наша просвети, да, спасшися Тобою, радостно возгласим: слава силе, слава и милосердию Твоему, Господи, Благодетелю Всеблагий.

Слава: Чудо бяше зрети, како инокиня обители сея, зело разслаблена, сподобися лобызати цельбоносную икону Твою, Мати Божия, во мгновение ока ощутив крепость телесную и совершенное здравие, со умилением вопияше: слава силе, слава снизхождению Твоему, Господи Премилостиве.

И ныне: Молим Тя, яже прежде век избранная в Матерь Господа, исцели разслабленныя грехом души наша, оживи росою покаяния сердечнаго и молитвы слезной, укрепи в сердцах рабов Твоих веру истинную и любовь нелицемерную, да сподобимся подвигом добрым подвизатися, веру непорочну соблюсти, житие мирно скончати, хваля Господа: слава долготерпению Твоему, Спасе наш.

Песнь 5

Ирмос: Ужасошася всяческая о Божественней славе Твоей: Ты бо, Неискусобрачная Дево, имела еси во утробе над всеми Бога и родила еси безлетнаго Сына, всем воспевающим Тя мир подавающая.

Пресвятая Богородице, спаси нас.

Ни ум Ангельский, ниже язык человеческий возможет изрещи множества знамений дивныя помощи Твоея, Пренепорочная Владычице, подаваемыя роду человеческому в нуждах душевных и телесных: благодеяния Твоя паче звезд небесных сияют во всем мире Твоем. Темже убо приими благодарственная моления сии недостойная, непрестанно славимая Горними Силами Богоневестная Дево.

Пресвятая Богородице, спаси нас.

Коль чудны дела Твоя, Господи, се бо, яко солнце, мирови возсия пречестная икона Преблагословенныя Матере Твоея, верных мысли просвещающи величающих Тя, Христе, присно.

Слава: Сей святый день радостный, Богомудреннии, приидите песньми и пении духовными воспоем светло, ныне всеблаголепно зряще храм Пречистыя иконою световидною украшаем, яко пребывание славы Приснодевы зде явися. Молим Ти ся прилежно, Богородительнице, яко сущей с нами Твоею благодатию озаритися нам.

И ныне: Ныне Небо и земля веселится и Чини Ангелов и человеков собрание, изрядно празднующе, воспоим Христа, даровавшаго нам Божественное наслаждение – образ Свой священный и Пречистыя Матере Своея.

Песнь 6

Ирмос: Божественное сие и всечестное совершающе празднество, Богомудрии, Богоматере, приидите, руками восплещим, от Нея рождшагося Бога славим.

Пресвятая Богородице, спаси нас.

Достойно есть величати Тя, Богородицу, даровавшую пречистый образ Свой в помощь и Божественное заступление святей обители сей от враг видимых и невидимых.

Пресвятая Богородице, спаси нас.

Достойно есть величати Тя, Яже в Вышних Престолу Живоначальныя Троицы в молитвах о нас предстоящая, от Ангел воспеваемую Деву Пречистую и от земных яко Богоневестную Матерь присно прославляемую.

Слава: Величаем Тя, Пресвятая Дево, и почитаем светоносный образ Твой, егоже во утверждение обители сея положила еси, да пребудет непреклонна в век века от смятения ересей.

И ныне: Всей земли Российстей возсия свыше данный благочестно покланяемый образ Твой честный, Богоизбранная Отроковице, и Божественною благодатию покрывается обитель Богоматерня, верно Бога прославляющая.

Господи, помилуй (трижды). Слава, и ныне:

Кондак, глас 3-й

Боголепно во смирении красуется обитель Красногорская, осеняемая и спасаемая предивным образом Владычицы Пречистыя, Небесе и земли Царицы Богородицы, от негоже источники благодати и чаша чудес обильно изливаются, и усердно притекающии исцеления верою приемлют, и невернии верою крепкою сердца исполняют и мы, раби Твои, Богомати, благодарне вопием Ти: радуйся, предстательство христиан непостыдное и обители Твоея красото и радование.

Икос

Высоту Небеснаго жития и славы присносущныя Божественное осияние даруй рабом Твоим, любоблагоутробная Мати Дево Марие, и сподоби совершити преславное торжество во свете добродеяний и помышлений, духовно сияющих, свыше бо облагодатствовала еси живоносный образ Твой, Богоизбранная Невесто, и, яко лучами солнечными, чудесными знамениями согреваеши сердца благочестно почитающих и верою покланяющихся, якоже Тебе Самой сущей с ними, святей иконе Твоей, юже невидимо со страхом окружают от Небес лик Ангел святых: сия убо, якоже луна полная пресветлая в нощи, отгонит тьму болезней и скорбей, иже желанием сердечным умиленно притекают ко благосердию Твоему, радующеся о Божественней благодати, величают Тя, зовуще: радуйся, предстательство христиан непостыдное и обители Твоея красото и радование.

Песнь 7

Ирмос: Не послужиша твари Богомудрии паче Создавшего, но огненное прещение мужески поправше, радовахуся поюще: препетый отцев Господь и Бог, благословен еси.

Пресвятая Богородице, спаси нас.

Да сликовствует церковной светлости любовию Божественною Ангельское воинство, Богомудренно воспевающе: благословен еси в храме славы Твоея, Господи.

Пресвятая Богородице, спаси нас.

Паче вышних ликостояний вознеслася еси, Владычице, едина бывши Мати Вседетеля, темже убо радующеся, взываем: благословенна Ты еси в женах, Всенепорочная Владычице.

Слава: Церковь земнородных торжествующи радуется, зрящи Божественную икону Матери Господней, и единомудренно воспевает: благословенна еси Ты, Владычице Пречистая, просвети ны светом Сына Твоего.

И ныне: Почесть, и поклонение возносящи Тебе, девственная Похвало, о Тебе радуется, Благодатная, всякая тварь, Ангельский собор и человеческий род, достойно взывающи: благословенна еси Ты, Владычице, Дево Неискусобрачная.

Песнь 8

Ирмос: Отроки благочестивыя в пещи Рождество Богородичо спасло есть; тогда убо образуемое, ныне же действуемое, вселенную всю воздвизает пети Тебе: Господа пойте дела и превозносите Его во вся веки.

Пресвятая Богородице, спаси нас.

Лучами света умнаго освещаем, Божественный дом Твой осеняет ныне всех облаком Духа Святаго и освящает верныя, согласно поющия: благословите, вся дела Господня, Господа.

Пресвятая Богородице, спаси нас.

Честь и славу стяжавше священнописанный образ Богородицы и Предвечнаго Богомладенца Христа Жизнодавца, со благоговением притецем, вернии, воспевающе: благословите, вся дела Господня, Господа.

Слава: Умиленно просим Тя, Владычице, освяти Божественною благодатию Твоею, нас, молящихся, и ополченьми непобедимыми Ангел Своих огради обитель Твою, врагов свирепство покаряющи, да благословим Господа во веки.

И ныне: Церковь Свою обручившаго Себе Кровию честною Божественнаго Младенца Иисуса Христа и Пречистыя Матере Его священное изображение любезно лобызаем и молим, сподоби нас, Христе Спасе, воскресение улучити вопиющих: благословен еси, Господи, во веки.

Песнь 9

Ирмос: Всяк земнородный да взыграется Духом просвещаем, да торжествует же безплотных умов естество, почитающее священное торжество Богоматере, и да вопиют: радуйся, Всеблаженная Богородице, Чистая Приснодево.

Пресвятая Богородице, спаси нас.

Богоначальным мановением святая икона Твоя, Владычице, от лет древних хранимая, ныне, яко чаша, благодать Твою обильно изливающая, есть достояние обители Твоея, темже благочестно прославляюще Тя, Богородице, достойно величаем.

Пресвятая Богородице, спаси нас.

Якоже древле волны морския и бурю уставила еси, Богородице, егда чудный образ Твой, шествоваше по Русскому морю ко брегу Отечества нашего, тако и ныне молим Тя, Богоневесто, укроти волны неверия, ересей и расколов, да Тя, Божию Матерь, исповедающе, Церковь во веки величает.

Слава: Из рода в род хранимая святыня – образ сей честный, молим Тя, Царице Преблагая, да будет во освящение и исцеление и спасение душ и телес наших, да Тя во веки величаем.

И ныне: Призри благосердием Твоим, Всепетая Дево, на люди Твоя, цельбоносному образу Твоему покланяющияся, яко же Тебе Самой, на нем изображенной, Матери Господней и Предвечному Младенцу Твоему, Егоже любовию объяла еси на пречистых руцех Твоих, моли, да сохранит обитель сию неврежденну, да Тя во веки веков величаем. 

